
Bizans gözəlinin hekayəti

          Bizans gözəli Humay cümə günü bəzənib-düzənib şahı gözləyirdi. Bu gün şah xurmayı rəngli günbəzə gəlməli və Humay xanımın hekayətinə qulaq asmalı idi. Bəhram şah xurmayı paltarda saraya daxil oldu. Xurma  dodaqlı gözəl, xurma rəngli piyaləyə şərabı süzüb Bəhram şahın hüzurunda dayandı. Şah şərab piyaləsini ondan alıb başına çəkdi. Sonra üzünü Bizans gözəlinə tutaraq dedi:

          - Ey gözəl, xurma dodağından qopan bal  kimi şirin sözlərinlə könlümdəki dərd-qubarı  sil. Mənə elə bir hekayət danış  ki, dünyanın qəmini tamam unudum.

          Şahın bu sözlərindən Humayın çöhrəsi gül kimi açıldı.

 – Uca dağların vüqarı, dalğalı dənizlərin coşğunluğu, güllü-çiçəkli torpağın zənginliyi, bərəkəti ömrün boyu sənə yar olsun,- deyə şahın əlindən öpərək öz hekayətinə başladı.

    Deyirlər ki, keçmiş zamanda Xeyir və Şər adlı iki cavan oğlan varmış. Xeyirin həm işi, həm də əməli öz adına uyğun gələrmiş. O, nəcib, mehriban, istiqanlı, safürəkli və əməksevərmiş. Hamı ona hörmət bəsləyərmiş. Şər isə əksinə ikiüzlülüyü, hiyləgərliyi, acgözlüyü ilə hamının nifrətini qazanıbmış. İş elə gətirir ki, günlərin bir günü onlar eldən-obadan uzaq bir diyara səfərə çıxmalı olurlar. Heybələrini azuqə ilə doldurub yola düşürlər. Yol uzunu harda şirin su görsələr, orda süfrə açır və Xeyirin yol sovqatından yeyirdilər. Şərin  götürdüyü  sovqat  isə qalırdı. Şər yolun uzaqlığını və qarşıda susuz səhraların olduğunu bildiyindən ehtiyat üçün su götürmüşdü.

     Onlar istidən qovrula-qovrula təndir kimi qızmar çöllər boyu yeddi gün, yeddi gecə yol getdilər. Istidən dəmirin mum kimi yumşaldığı odlu biyabanda Xeyirin tuluğundakı su qurtardı. Şər arabir xəlvətcə öz tuluğundakı sudan içir və beləcə yollarına davam edirdilər.

      Xeyirin dili-dodağı təpimişdi. Boğazı qurumuşdu,udquna bilmirdi.

     Günorta çağı istinin daha da şiddətləndiyi bir vaxtda susuzluqdan taqəti kəsilən Xeyir üstündə götürdüyü bir cüt şəffaf, su damlası kimi parlaq yaqutu Şərə göstərib dedi:

     -Susuzluqdan ölürəm, qardaş! Yanğımı, atəşimi söndürmək üçün bircə qurtum su ver. Dünya varından bircə cüt yaquta gümanım çatır. Bu yaqutları al, əvəzinə bir içim su ver. Amandır, mərdlik elə, dadıma çat.

     Zalım Şərdə insaf hardaydı. O. Xeyirin yalvarışlarına  və göstərdiyi yaqutlara məhəl də qoymayıb soyuqqanlıqla cavab verdi:

     - Məni tovlaya bilməzsən. Divdən də hiyləgərəm. Heç bir  kələyə aldanmaram. Sən istəyirsən  ki, iki yaqutla məni şirnikdirib suyumu  alıb içəsən? Şəhərə qayıdanda öz yaqutlarını geri alasan?! Bunu görə bilməzsən! Mənə də Şər deyərlər. Yalvarıb-yaxarıb zəhləmi tökmə! Yaxamdan əl çək! Yaqut  yox, elə qiymətli inci verməlisən ki, onu bir də geri ala bilməyəsən.

    Dodaqları cadar-cadar olmuş Xeyir şoruşdu:

    - Dediyin o qiymətli inci nədir?

    - O inci iki gözdür,- deyə Şər cavab verdi.

     Şərin insafsızlığından və amansızlığından Xeyir heyrətə gəldi,ürəyi sıxılmış halda dedi:

- İnsafın, mürvətin yoxdurmu, qardaş? Od alıb əvəzinə su vermək istəyirsən? Bir qurtum suya gözlərimi almaqla dövlətli olmayacaqsan ki?! Dost da dostuna qarşı belə amansız olarmı? Yalvarıram, nə istəyirsən istə, amma gözlərimə dəymə. Məni dünya işığına həsrət qoyma.

     Xeyir nə qədər yalvar-yaxar etdisə də Şər yola gəlmədi ki, gəlmədi. Qəriblikdə yoldaşının amansızlığına mat qalan Xeyir artıq susuzluqdan yanıb, qovrulurdu. Can yanğısını bir gilə su ilə söndürmək üçün gözlərini çıxarıb Şərə verməkdən başqa çarəsi qalmamışdı. O, Şərə üz tutub dedi:

     - Əcəlin amansız əlindən gəl məni qurtar! Bıçaqdan, xəncərdən nəyin varsa, dayanma tez ol, gözlərimi yerindən çıxart!

      Daşürəkli Şər xəncərini sıyırıb quzğun kimi Xeyirin üstünə şığıdı. Nərgiz gözlərini qızıl qana qəltan elədi. Şölə saçan qoşa çırağı söndürdü.Sanki qızıl tacın ən parlaq incilərini dartıb qopardı. Dünya işığını, dünya nurunu Xeyirin əlindən alıb onu zülmətlər qoynuna atdı. Susuzluqdan alışıb yanan biçarəyə  bircə gilə də su vermədi. Xeyir gözlərinin çuxurunda işıq çeşməsi əvəzinə qan seli çağlaya-çağlaya kimsəsiz səhrada tək- tənha qaldı.Torpağa yıxılıb çapalayır, gözünün çeşməsindən fışqıran qan düzü-dünyanı basırdı. Bircə təsəllisi bu idi ki, kor olmuş gözləri düşdüyü bu acınacaqlı halı görmürdü.

     Köçəri həyat sürən var-dövlətli bir kürd sürüsünü örüşə çıxardıb yaylıma buraxmışdı.  Kürdün qara xallı, hörükləri ilan kimi baldırlarına sarılan, yanaqları dağ laləsini andıran bir qızı vardı. Bu qız çiynində kuzə yol qırağındakı çeşmədən su gətirməyə gedəndə dəhşətli bir inilti, ah-nalə eşidib, eyməndi. Ürkək baxışları ilə ətrafı süzərək gördü ki, bir adam ovçunun qəfil gülləsindən yaralanıb, çırpınan ov kimi al qan içində çapalayır. Canıyananlıqla ona yaxınlaşdı. Su aparmağa gəlmiş kürd qızının ürəyi ağrıdı, kimsəsiz biyabanda ölümlə əlbəyaxa olan Xeyirin müsibəti onun vücudunu titrətdi. Əlüstü canfəşanlıqla soruşdu:

-  Vay halına, yazıq. Söylə niyə qan içindəsən? Hansı zalım sənə bu zülmü qıyıbdır? Hansı alçaq başına bu müsibəti açıb, aradan çıxıb qaçıbdır?

    Xeyir yarası göynəyə-göynəyə titrək əllərini kürd gözəlinə sarı  uzadaraq dedi:

 -  Ey  mələk, başıma gələn bəlanın söhbəti uzundur. Susuzluqdan bağrım başı kabab olubdur. Amandır, bu cavan pöhrənin naləsini eşit, yanğımı söndür. Qovrulan ciyərimə sən allah bircə gilə su  çilə!Suyun  varsa məni ölümdən xilas et. Yoxsa,  qoy rahatca ölüm, çıx get.

    Kürd qızı bal dodağının şirinliyini də elə bil ki, küzəsindəki  suya qatmışdı. O, kuzəsini Xeyirə sarı uzatdı. Dodaqlarına dəyən dirilik suyundan Xeyrin gözlərinə işıq gəldi.

    Mehriban qız şəfalı  əlləri ilə qan içində gövhər kimi işıl-işıl alışıb yanan gözləri götürüb yerinə qoydu, sarıyıb bağladı. Xoşbəxtlikdən gözlərinin bəbəkləri salamat qalmışdı. Ər qeyrətli kürd qızı Xeyrin qoluna girib binələrinə gətirdi. Qaravaşlara  tapşırdı ki, ona qulluq göstərsinlər, rahatlandırıb ovutsunlar. Sonra başılovlu qaçıb bu əhvalatdan anasını  xəbərdar etdi. Ağbirçək anası ürəyini deşən ağrılara dözə bilməyib dedi:

· Bıy, başıma xeyir! O, anası ölmüşü niyə evimizə gətirmədin, bala? Bəlkə dərdinə bir çarə qılaydıq, qızım! 

Qız anasını alaçığa apardı.

Bu  qərib oğlanın acı taleyi anasını sarsıtdı. Xeyirə yemək gətirdilər, nəvaziş göstərdilər. 

Axşamüstü kürd qızının atası gəlib çıxdı. Gördü ki, evində tanımadığı, gözü sarıqlı bir adam var. Təəccübləndi. Qızı əhvalatı olduğu kimi danışdı.

     Kürd qızına tapşırıq verdi ki, səndəl ağacının yarpaqlarından gətirib əzsin və onun suyundan hazırlanmış məlhəmi xəstənin gözlərinə töksün. Qız atasının tapşırığını yerinə yetirdi. Xeyirin gözlərinə işıq gəldi.
    Xeyirin nurlu gözləri kürd  qızının  ürəyinə  od saldı. O gözlərin  məhəbbəti də Xeyirin  varlığını əlindən aldı.

    Hər səhər qızın atası ilə sürünü örüşə aparan Xeyir dəvələri otarır, günlərin ömrünü beləcə gilə-gilə əridirdi.

    Kürd gördü ki, Xeyir hər işə can yandırır. Qoçaqdır. Böyüyün, kiçiyin yerini biləndir. Evini, mal- qarasını, var- dövlətini onun ixtiyarına verdi.

    Kürd qızının məhəbbəti  Xeyirin ixtiyarını əlindən almışdı. Düşünürdü ki, kasıbın biriyəm o, isə dövlətli qızıdır. Bizim sevdamız bəlkə də baş tutmaz. Yaxşısı budur ki, bu ailə ilə halallaşım, çıxım gedim vətənimə,elimə, obama.

    Bir axşam Xeyir çöldən evə qayıdanda böyük ehtiram və minnətdarlıqla üzünü kürdə tutub dedi:

    - Bir qərib insana həyat verdiniz. Ömrüm boyu bu ailəyə borcluyam. Həyatımı yolunuzda qurban versəm də borcunuzdan çıxa bilmərəm. Yediyim çörəyi  halal eləyin. İcazə verin, üz qoyum vətənimə, elimə,obama...

     Xeyrin bu sözləri kürdün evinə - eşiyinə elə bil ki, su çilədi. Çağlar səsli bu evin üstünə ağır sükut qanadlarını gərdi. Kürd qızının ürəyi qan ağladı.

      Kürd hiss etmişdi ki, gözünün ağı – qarası  olan  bircə qızı Xeyri sevir, Xeyir də qızını. Sevən könlü qıra bilməzdi. Çox götür- qoy elədi. Yüz ölçdü, bir biçdi. Ata nəvazişi ilə Xeyirə dedi: 

     - Oğul, tutaq ki,  çıxıb getdin vətəninə. Orada hərə sənə bir tənə vuracaq. Hər tənəli söz bir tikan kimi qəlbini deşəcək.Mənim bu qədər var-dövlətim kimə qalacaqdır. Gözümün ağı-qarası, aman –zaman bircə ciyərparam var. Qızımın aydan arı, sudan duru olduğunu özün bilirsən. Səni gözümüzün üstündə saxlayarıq. Yaxşısı  budur ki, gəl səni özümə kürəkən eləyim. Qoyun sürülərim, at ilxılarım, dəvələrim də qoy sənin olsun. Karvanımı sürüb dünyadan köçənə qədər, əcəl şərbətini içənə qədər, qoca qarımla sayənizdə ömür-gün sürərik.

     Kürdün bu sözləri Xeyirin ürəyindən idi. O, kürdün kürəkəni olmağa çoxdan hazırdı. Lakin, ağlına gətirə bilmirdi ki, var- dövlətli kürd qızı ilə onun ailə qurması baş tuta bilər.

     Hazırlıq görüldü. Toy- büsat quruldu. El adəti ilə qırx gün, qırx gecə toy oldu. Xeyir gözlərinə işıq  bəxş edən kürd qızı ilə evləndi. Onlar xoşbəxt  həyat sürməyə başladılar. Gözlərinə  şəfa vermiş “həyat ağacı” nın, səndəlin altında kürd gözəli ilə əbədi səadətə qovuşan Xeyir, gözləri tutulan insanlara şəfa bəxş edən bir loğman şöhrəti qazandı. Özü də, kürd qızı da həmişə səndəl ağacının yarpağı rəngində xurmayı paltar geyindilər.

      Bizans gözəlinin şirin hekayəti sona çatanda Bəhram şaha məlum oldu ki, səndəl ağacının ətri insana ruh verir, kor gözə işıq gətirir. Odlu ciyərin yanğısını söndürür.  

****
